
Bertomelin sciâ no ghe stagghe ciù a pensâ, pe voscià
ö l'é îto.

Clot. Ebben zà che sciâ-o sà... no me ne fasso ninte...
anzi scì son vegnûa a posta... vêuggio parlâghe mi,
vêuggio che ö me digghe cose g'ho fæto... perchè ö
no vêu che pigge ö Bertomelin.

Pip. Perchè ö sciô Manuello ö l'a de âtre idee in sce so
figgio, perchè voscià sciâ n'ha de dêutta, e quella che
ö ghe vêu dâ lê, ö l'é ûn partion...

Clot. Ma vêu dî che ö vêu dâghene ûn'âtra?

Pip. Ma segûo, ma çertamente... se tratta de pessi grosci,
anzi gh'é zà de trattative che no pêuan che finî ben,
son mi che fasso l'affare, se sciâ vêu che ghe-o
digghe, e no me stûppieivo che anchêu dovesse
scciûppâ a bomba.

Clot. Sciâ me-o dixe davvei?

Pip. Comme l'é vëo che son chì. L'é per questo che ghe
diggo che sciâ fa ûn pertûso in te l'ægua, che sciâ se
compromette inutilmente. E poi sciâ me stagghe a
sentî, dove s'é mai visto che ûnn-a figgia a vêgne lê a
domandâ ûn zoveno, comme se se trattasse de fâse
prestâ e aguggie da cäsetta? son cose che no van.

Clot. Mi no vegno a domandâghe ninte, vêuggio che ö
me digghe per cose ö l'ha con mi... perchè poi poi ö
sangue in-te venn-e ghe l'emmo tûtti... e a forza de tiâ
a corda se streppa.

Pip. Sciâ me scûse, ma ûnn-a figgia çerte cose a no-e
deve dî.

